
25 urte hiesa agertu zela 

Gabriel Maria Inclan Iribar - Eusko Jaurlaritzako Osasun sailburua 

J1980ko urritik 1981erako maiatzera, 5 gizonezko gazte, homosexual aktiboak, pneumoniaz tratatuak izan ziren Los Angelesko hiru ospitaletan, Kalifornian. Pazienteetako bi hil egin ziren» . 

Horrela hasi zen, 1981eko ekainaren 5ean, duela 25 urte, jadanik oso ezaguna dugun gaixotasun berri baten lehenbiziko kasuen deskribapena, hies izena eman zitzaiona eta ordutik hona mundu guztian 65 milioi pertsonari erasan diena, horietako 25 milioi baino gehiagori heriotza eraginez. 

Lehenbiziko argitalpen haren ondoren, oraindik beste urtebete itxaron behar izan zen, 1982ko ekainera arte, ofizialki ezartzeko gaixotasunak erlazio zuzena zeukala sexu bidezko kutsapeneko agente batekin. Urte hartako udazkenean hies izena eman zitzaion eta, hilabete batzuk geroago, berretsi zen kutsa zitekeela odolaren eta harreman heterosexualen bidez. Halere, artean argitu gabe zegoen zein zen gaixotasunaren kausa. 

1983ko urtarrilean, Parisko La Pitié ospitalean, F. Brugiere-ri, 33 urteko pazienteari, gongoil bat erauzi zioten lepotik, hiesa zeukala susmatzen zen eta. Montagnier-ek gaixoaren gongoila aztertu ondoren, birus baten presentzia detektatu zuen. Hura izan zen gaixotasuna kanpoko agente batek kausatua zelako eta agente hori birus bat zelako lehenbiziko ebidentzia. Handik laster, Robert Gallok zientifikoki frogatu zuen ordura arte susmo bat zena, bi jakintsuen artean hainbat urtetan iraungo zuen polemika bat sortuz aurkikuntzaren autoretza zela eta. Birus hari azkenean Giza Inmunoeskasiaren Birusa (GIB) izena eman zioten. 

Edonola ere, birusaren aurkikuntzarekin, mundu guztiko osasun agintariek populazioa hezteko kanpainak hasi zituzten, birusaren zabalkundea eragozteko. 

Gertaera hauek modu erabakigarrian baldintzatu zituzten gaixotasunaren ondorengo historia eta populazioak beronen aurrean hartu zuen jarrera. Kutsapen bideei buruz hasiera batean zegoen ezjakintasunak eta horren ondoriozko segurtasun faltak beldurra sortu zuten jendearen baitan eta estigmatizatu egin ziren hurrengo urteetan gaixotasunaren erasana gehien nozitu zuten kolektiboak. 

Hemen, hiesaren lehenengo fasea dei genezakeen honetan, ezezagunaren beldurreko fasean, agertu ziren Euskadin lehenbiziko kasuak, 1984an eta 1985aren hasieran, eta hortik aurrera etengabea izan zen gure ospitaleetan gaixoen etorrera. 

Epidemiaren bigarren fasea izugarrizko heriotza tasarena izan zen. Euskadin, 1991tik 1996ra bitarteko urteetan, 1.800 gazte hil ziren hiesaz. Honela dio erizain batek garai hura oroituz: «Gau batean hiesaz hildako hiru hilotz beztitu genituen». Aldi berean, egoera zertxobait hobetzen hasi zen sozialki. Zientifikoki frogatu ahal izan zen GIB ez zela kutsatzen listuaz -horixe izan baitzen lehen urte haietako beldur handienetako bat- eta eguneroko bizitzan gaixotasuna harrapatzeko era bakarrak pertsona seropositiboekin sexu harremanak izatea edota hauekin xiringak partekatzea zirela. Birusaren beldurra gutxituz joan zen, bai eta pertsona gaixoen diskriminazioa ere, nahiz eta azken hau, zoritxarrez, oraindik ere ez den erabat desagertu. 

Azken etapak, epidemiaren azken hamarkadak, 1996tik 2006ra igaro diren urteek, oso ezaugarri bereziak eduki dituzte. Hilkortasuna, tratamendu antibiralei esker, nabarmenki gutxitu da. Gainera, GIBaren kutsapen bideetako bat ia erabat desagerraraztea lortu da: haurdun infektatutik feturakoa. Azkenik, xiringak partekatzeagatik gertatzen zen GIB kutsapena ere nabarmenki gutxitu da: epidemiaren hasieran infekzioen %75en kausa izatetik, 2005eko infekzio berrien %19ra. Alderantziz, GIBaren sexu bidezko kutsapena gehitu egin da. 

Lorpen hauek, ordea, herrialde aberatsetan bakarrik gertatu dira. Garapen bidean diren herrialdeetan, infektatuen %90 bizi diren lurraldeetan, medikamentuak ez dira iristen eta infekzioa gero eta gehiagora doa. 2005ean bakarrik bost milioi pertsona infektatu ziren eta hiru milioi hil ziren, horien arteko 500.000 haurrak. 

Eta horrela, argi eta itzalezko testuinguru honetan -argiak herrialde aberatsetan eta itzalak behartsuetan- epidemiaren mende laurdena bete da eta beste etapa bati ekitera goaz, helburu nagusitzat GIBaren zabalkundea galaraztea dugularik. Eta horrek, bakoitzaren sinesteak alde batera utzita, eta txertorik ez daukagun bitartean -agian egunen batean etorriko da, eta agian ez- funtsezkoa konpromiso pertsonal bat hartzea dugu eta geure sexu harremanetarako babes neurriak hartzea. 

Hemen gaitzaren beldurraren fasean ginela ezagutu ziren lehen kasuak, 1984an eta 1985ean, eta ordutik aurrera etengabea izan zen gaixoen etorrera gure ospitaleetara 

Argi eta itzalezko testuinguru honetan, eta epidemiaren mende laurdena beteta, beste etapa bati ekitera goaz, GIBaren zabalkundea galaraztea helburu duena 

